
PWYLLGOR DATBLYGU ECONOMAID EDC-07-00 (p.4) Atodiad 1

Dyddiad: 29 Mawrth 2000

Lle: Ystafell Bwyllgora 2, Adeilad y Cynulliad Cenedlaethol 

Teitl: Rôl y Cynulliad yn y Broses Amcan 1

Crynodeb:

Mae’r papur hwn yn amlinellu cynnig ar gyfer y ffordd y gall y Cynulliad Cenedlaethol â’r 
Pwyllgor Datblygu Economaidd gyfrannu’n sylweddol i reolaeth a chyfeiriad cyffredinol rhaglen 
Amcan 1 yng Nghymru.

Mae’r model a gynigir yn tynnu’n helaeth ar brofiad rhaglen Amcan 1 yr Iwerddon ac, yn 
ehangach, ar rôl gwerthuso wrth asesu effaith cyllid Ewropeaidd. Mae’n cynnig penodi 
Ymgynghorydd i gyflwyno cynigion manwl ar gyfer sefydlu uned werthuso annibynnol.

Mae’r papur yn tybio y bydd y Pwyllgor Datblygu Economaidd a’r Cynulliad Cenedlaethol am 
chwarae rôl gyffredinol wrth lunio’r rhaglen fel mae’n datblygu ond na fyddant am ymyrryd â’r 
gwaith o reoli na gweithredu’r rhaglen. Cyfrifoldeb y Pwyllgor Monitro yw hyn ar ran y 
bartneriaeth ehangach. Mae’r cynnig hwn yn diwallu’r angen sydd am roi gwybod i’r Cynulliad 
pa effeithiau mae’r rhaglen yn eu cael a beth sy’n cael ei wneud.

Gellir cael y cyllid ar gyfer y gwaith hwn yn rhannol o’r cronfeydd Ewropeaidd. Yn y model 
Gwyddelig talodd y Comisiwn Ewropeaidd y rhan fwyaf o’r gost, gyda’r Uned Werthuso’n 
adrodd yn ôl yn uniongyrchol i Lywodraeth Iwerddon a’r Comisiwn Ewropeaidd.

Mae’r papur hwn yn cynnig mai rôl y Pwyllgor Datblygu Ewropeaidd a’r Cynulliad Cenedlaethol 
fydd cyd-drefnu’r gwaith o werthuso’r rhaglen drwy dderbyn adroddiadau gan bersonél 
gwerthuso annibynnol. Bydd gwahaniaeth clir rhwng y rôl yma o werthuso a gwaith y Pwyllgor 
Monitro.

Beth yw Gwerthuso?

Prif bwrpas gwerthuso yw cyfrannu i lwyddiant y rhaglen ac nid ymyrryd, archwilio neu reoli. Y 
nod yw:- 

●     asesu a yw’r arian cyhoeddus yn cael ei ddefnyddio i’w lawn effaith,
●     ymchwilio sut y gellir datblygu a llunio’r rhaglen ymhellach,



●     profi a yw’r canlyniadau’n effeithiol, gan ddefnyddio’r dangosyddion allweddol, 
●     cadarnhau bod y peirianwaith ar gyfer trefnu a gweithredu’r rhaglen yn addas ac yn 

effeithlon.

Mae gwerthuso’n ffordd o archwilio ffactorau megis cynllun, perthnasedd, y ffordd y gweithredir 
y rhaglen a’r gweithredoedd a ddewisir wrth i’r rhaglen fynd yn ei blaen, a byddai’n rhoi cyfle i’r 
Cynulliad addasu neu ailddiffinio gweithgareddau ac amcanion ble bo’r angen.

Byddai’n beirianwaith ar gyfer rhoi gwybod i’r pwyllgor Monitro am unrhyw ail-lunio y bydd yn 
rhaid iddynt ei wneud er mwyn gwneud eu gwaith yn y ffordd orau bosib.

Beth fydd yn dod o werthuso?

Mae gwerthuso’n sicrhau bod Cyllid Strwythurol Ewrop yn cael ei wario yn y ffordd fwyaf 
effeithlon. Mae hefyd yn rhoi asesiad rheolaidd a chyffredinol o werth ac effaith y rhaglen i 
Strategaeth Datblygu Economaidd Genedlaethol y Cynulliad Cenedlaethol, ac asesiad i’r 
Comisiwn Ewropeaidd o’i heffaith ar ei raglenni eraill.

Wrth weithredu ei brif rôl o benderfynu ar bolisi bydd angen i’r Cynulliad sicrhau ei fod yn 
derbyn cyfraniad rheolaidd a phriodol wrth ffurfio’r opsiynau o ran polisïau. Byddai Uned 
Werthuso annibynnol yn cyflawni’r rôl yma i’r Cynulliad. Byddai hefyd yn ateb anghenion eang 
iawn sy’n cael eu nodi gan y Comisiwn Ewropeaidd, i sicrhau fod rôl ‘ceidwad y porth’ y mae’n 
gyfrifol amdano yn rhoi dilyniant i’r prosiect fel cyfanwaith.

Bydd yr Uned Werthuso’n darparu dull effeithiol, o natur ‘barhaus’, i alluogi’r Cynulliad a’r 
Comisiwn atgyfnerthu’r broses reoli ac yn rhoi gwybodaeth reoli angenrheidiol sy’n 
adlewyrchu’r rhaglen o’i chychwyn i’w diwedd.

Mae gwerthuso’n ymwneud â gwella a rhwyddhau; bydd o natur ymgynghorol ac yn cynnwys 
yr holl bartneriaeth. Rhaid iddo fod wedi ei gynllunio a’i integreiddio, yn annibynnol ac yn 
dryloyw. Os bydd unrhyw un o’r elfennau hyn ar goll, symbolaidd yn unig fydd y broses o 
werthuso; ac fe fydd yn cael ei weld fel arolwg neu broses o ddarganfod beiau ac felly bydd y 
bartneriaeth ehangach yn amheus ohono. Mae ei rôl yn ffurfiannol, a’i nod yw cynorthwyo ac 
nid rhwystro gwaith y Pwyllgor Monitro.

Er mwyn sicrhau fod y gofynion am niwtraliaeth a thryloywder yn cael eu hateb, rhaid i’r 
gwerthuswyr gael eu gweld i fod yn hollol annibynnol – annibynnol oddi wrth y weinyddiaeth 
genedlaethol ac oddi wrth y Comisiwn Ewropeaidd yn ogystal ag oddi wrth unrhyw un o’r 
partneriaid.

Nid yw’r cysyniad a gynigir yn un newydd. Mae’r Comisiwn yn gwneud defnydd helaeth o 
brosesau gwerthuso annibynnol i fesur effaith ei waith a’i raglenni. Cafodd y math yma o 



drefniant ei weithredu yng Ngweriniaeth Iwerddon ers 1992 ac mae disgrifiad ohonynt yn 
Atodiad 1 o’r papur hwn. Defnyddiwyd y model hwn gan y Comisiwn fel enghraifft o ‘arfer 
gorau’ ar gyfer gwledydd eraill yr UE.

Dyma’r elfennau pwysig i’w nodi: 

●     y cafodd yr Unedau Gwerthuso eu hariannu ar y cyd gan Lywodraeth Iwerddon a’r 
Comisiwn drwy Gymorth Technegol ac roeddent, fel unedau

●     yn annibynnol o Wasanaeth Sifil Iwerddon a swyddogion y Comisiwn.

Priodoleddau Allweddol sy’n ofynnol i’r Ymgynghorwyr Gwerthuso

eu cael.

1.  annibynnol o swyddogion y Cynulliad a’r Comisiwn ac o’r Pwyllgor Monitro.

Dylid meddu ar:

2. brofiad o ddatblygu polisi a’i weithredu

3. cefndir sy’n cwmpasu’r sectorau preifat, cyhoeddus a gwirfoddol

4. hanes da o waith ymchwil a sgiliau dadansoddol cryf 

5. sgiliau rhyngbersonol ardderchog, y gallu i fynegi rhesymeg y broses o werthuso, a 
hwyluso’r broses o dderbyn a mabwysiadu canfyddiadau.

Yn ogystal â bod yn un o ofynion y Rhaglen Ariannu Strwythurol, mae gwerthuso’n elfen 
angenrheidiol yn y broses o weithredu Dogfen Rhaglennu Sengl cymhleth ac amrywiol yn 
llwyddiannus.

Argymhelliad

Bod y Pwyllgor Datblygu Economaidd yn penodi ymgynghorydd i lunio cynigion manwl ar gyfer 
sefydlu uned werthuso annibynnol a’i hariannu.

Michael German

17 Mawrth 2000

 



Mawrth 17 2000

Ms Val Feld

Cadeirydd, Pwyllgor Datblygu Economaidd

Cynulliad Cenedlaethol Cymru

Bae Caerdydd

Caerdydd

CF99 1NA

Annwyl Val,

Yn unol â’ch cais, rwy’n falch o anfon adroddiad drafft ar gyfer y Pwyllgor Datblygu 
Economaidd atoch, sy’n mynegi barn ar sut y gall y Pwyllgor a’r Cynulliad fod yn rhan o waith 
cyffredinol rhaglen Amcan 1.

Os yw’n dderbyniol, gall hefyd fod yn fodel ar gyfer y ffordd y mae’r Cynulliad yn rheoli gwaith y 
Rhaglenni Strwythurol yng Nghymru.

Y prif gynnig yw i benodi ymgynghorydd a fyddai, ar y cyd â’r partneriaid a’r Comisiwn, yn 
llunio cynnig llawn i’w ystyried gan y Pwyllgor ac Ysgrifennydd y Cynulliad.

Byddai’r rôl yr wyf yn ei disgrifio yn rhoi gwybodaeth hanfodol i’r Cynulliad a fyddai’n 
angenrheidiol pe byddai angen ail lunio’r rhaglen neu ei dulliau gweithredu. Byddai hefyd yn 
cynorthwyo’r Pwyllgor Monitro i wneud asesiad i weld a yw eu gwaith yn cael yr effaith y dylai 
ei chael.

Bydd gwerthuso yn ein cynorthwyo i ddadansoddi’r anawsterau y byddwn yn dod ar eu traws 
a’r atebion a weithredir ym mhob cam o’r rhaglen Amcan 1. Bydd hefyd yn ein galluogi i fod yn 
rhan o’r gwaith o lunio a phenderfynu ar bolisi, gan adael y i’r Pwyllgor Monitro a’r Asiantaeth 
Weithredol weithredu’r polisi hwnnw, sydd yn fy marn i yn briodol.

Bydd y broses yr wyf wedi ei disgrifio hefyd yn denu safbwyntiau’r rhai hynny nad ydynt 
ynghlwm â‘r Pwyllgor Monitro. Bydd yn ein galluogi i gamu yn ôl a chymryd safbwynt 
cyffredinol, ond gwybodus.

Byddaf yn falch o drafod unrhyw ran o gynnwys yr adroddiad gyda chi, ac i egluro neu 



ymhelaethu ar unrhyw fater nad yw’n glir i chi.

Yn gywir,

 

Michael German

